ပြည်ထောင်စုတိုင်းရင်းသား မဂ္ဂဇင်း
အတွဲ ( ၁ ) အမှတ် ( ၁ ) ဆောင်းပါး
ကယားအလွမ်းပြေ
 ထီလာကျော်
	စာရေးသူသည် ကိန္နရီ ကိန္နရာတို့ ပျော်မြူးရာ၊ တောင်ကွဲစေတီ တည်ထားကိုးကွယ်ရာ၊ လောပိတရေအားလျှပ်စစ် တည်ရှိရာ၊ ဒီးကူပွဲကျင်းပရာ ကယား၊ ဂေခိုဂေ ဘား ၊ ကယန်း၊ ပဒေါင်၊ ကယော၊ ပရဲ့ အစရှိသည့် လူမျိုးစုများ စုပေါင်းနေထိုင်ရာ ကယားပြည်နယ်တွင် (၅) နှစ်တာ (၁၉၈၅-၁၉၉၀) တာဝန်ထမ်းဆောင်ခဲ့ပါသည်။ တာဝန်ထမ်းဆောင်သည်မှာ ဖရူဆိုမြို့နယ်တွင် ဖြစ်သော်လည်း တစ်ပြည်နယ်လုံး၏ အကြောင်းအရာများကို စိတ်ဝင်စားစွာ လေ့လာမှတ်သားခဲ့ဖူးပါသည်။ လေ့လာမှတ်သား မိသမျှထဲမှ အချို့အယူအဆများကို ထုတ်နုတ်ဖော်ပြသွားပါမည်။ 
	ကယားလူမျိုးအများစုမှာ ဆီမစားပေ။ အချို့ဆိုလျှင် မမြင်ဘူးကြပေ။ ဆီစားလျှင် အမောမခံနိုင်ဟု ဆိုကြသည်။ တောင်တန်းဒေသများတွင် နေထိုင်ကြသည်မို့ တောင်တက်တောင်ဆင်းသာလျှင် များများသွားကြရသည်။ ဆီမစားသဖြင့် အသား အရေ စိုပြည်မှုနည်းသည်။ ဆီစားလျှင် အလွန်ဝသည်ဟု ဆိုကြသည်။ သူတို့လူမျိုးတွင် အဝလွန်သူ မရှိသလောက်ရှားသည်။ အလွန်အမင်း မအေးသော်လည်း နေ့စဉ်ရေချိုးရမှာ ကြောက်ကြသည်။ ဟင်းချက်ရာတွင်တော့ ဆားနှင့်ငရုတ်ကိုသာ အသုံးပြု သည်။ အသားငါးချက်လျှင်တော့ မက်ခါသီး ထောင်းထည့်လေ့ရှိသည်။ မက်ခါသီးသည် အညှီနံ့ကို ပျောက်စေသည်။ အသီးအရွက် ချက်လျှင် ကျေနေအောင် ချက်တက်သော်လည်း အသားချက်လျှင်တော့ တစ်ပွက်ဆူဖြင့် စားတတ်ကြသည်။ အသားချက်လျှင် တော့ ထမင်းဝိုင်းတွင် ဓားတစ်ချောင်းစီ ကိုင်ထားကြသည်။ တစ်ဝါးစာ လှီးဖြတ်စားဖို့ဖြစ်သည်။ 
	တာဝန်ကျရွာသို့ တာဝန်ထမ်းဆောင်စဉ် လမ်းတွင်ရှိသော ကျေးရွာများတွင်လည်းကောင်း၊ တာဝန်ကျကျေးရွာတွင် လည်းကောင်း စပါးကျီများအောက်တွင် ခေါင်းများကိုတွေ့ရှိသဖြင့် စပ်စုကြည့်ရာ သူတို့၏ အယူအဆ တစ်ခုကိုသိရပြန်သည်။  အသက် (၁၅) နှစ် ပြည့်ပြီးသူတိုင်း ကိုယ်ပိုင်ခေါင်းလုပ်ထားသည်ဟု သိရသည်။ သူတို့၏ခေါင်းမှာ နှစ်ကြာကြာအထားခံသော၊ ကွဲအက်မှုမရှိသော အမျိုးအစား သစ်ပင်ကြီးများကို လှဲ၍ ထွင်းထားခြင်းဖြစ်သည်။ သယ်ယူပို့ဆောင်ရေးခက်ခဲသောနေရာ (ရွာ) များဆိုလျှင် လူအားဖြင့် ခက်ခက်ခဲခဲ သယ်ယူထားကြသည်။ အခြား,အခြားသော လူမျိုးများ၏ အယူအဆနှင့် ကြည်လျှင်တော့ နိမိတ်မကောင်း၊ နိမိတ်မရှိဟု ဆိုကြပေလိမ့်မည်။ 
	တာဝန်ကျဒေသတွင် တာဝန်ထမ်းဆောင်စက ဖြစ်သည်။ မှိုများစွာ ရရှိပေသည်။ မစားချင်အဆုံး၊ မစားနိုင်တော့၍ အခြောက်ပင် လှန်းထားရသည်။ သူတို့သည် မှိုအစိုကို မည်သည့်အခါမှ မစားကြပေ။ အခြောက်လှန်းထားပြီး စပါးရိတ်သိမ်းကာ စပါးများ စပါးကျီထဲရောက်ပြီးမှသာ စားလေ့ရှိသည်။ ကာလအားဖြင့်ကြည့်လျှင် ဆောင်းနှောင်းပိုင်းနှင့် နွေရာသီတွင်မှစားကြ သည်။ မေးမြန်းကြည့်သောအခါ မှိုအစိုစားလျှင် စပါးထွက်နှုန်းနည်းသည်ဟု ယူဆကြသောကြောင့်ဖြစ်သည်။ လတ်လတ် ဆတ်ဆတ်စားမှ ချိုမြိန်လှသောအရသာကို သူတို့မခံစားဖူးပေ။ မည်သည့်အခါမှလည်း ခံစားရမည်မဟုတ်။ 
	ထိုဒေသ၌ တံမြက်စည်းလုပ်ရာတွင် အသုံးပြုသည့် မြက်ပင်တစ်မျိုး အလွန်တရာပေါများသည်။ အနှံကို အသုံးပြုသည်။  ထိုအနှံမထွက်မီ အနှံထွက်မည့်နေရာ၌ ပိုးကောင်လေးများရှိသည်။ ဤပိုးကောင်ကို တံမြက်စည်းပိုးဟု ခေါ်ကြသည်။ ဤပိုးကောင်လေးများစားရသည်ကို သူတို့အလွန်ပင်ခုံမင်ကြသည်။ အခြားသောအစားအသောက်များကို ဝေငှစားသုံးလေ့ရှိ သော်လည်း ဤတံမြက်စည်းပိုးကိုတော့ ဝေမျှစားသုံးလေ့မရှိပေ။ သို့ပေမဲ့ အလွန်ပင်ချစ်ခင်လေးစားရသော သူကိုတော့ ပေးလေ့ရှိသည်။ စာရေးသူတို့ထံ တပည်မလေးတစ်ဦး တံမြက်စည်းပိုးကောင် လာပို့သည်။ အကောင်လေးများက ရွစိရွစိနှင့်တွေ့ရသည်။ ပြန်ယူသွားပါ ဆရာမစားဘူးဟုပြောတော့ တပည့်မလေး မျက်နှာပျက်သွားသည်။
	အိမ့်ရှေ့ခြံပေါက်ဝ ဘယ်ညာတွင် သစ်ခက်စိမ်းထိုးထားသည်ကို မကြာခဏတွေ့တတ်သည်။ ထိုအိမ်သို့ လူအဝင်အထွက် မရှိ တိတ်ဆိတ်နေတတ်သည်။ အကြောင်းစုံ လေ့လာကြည့်သည့်အခါမှ သိခွင့်ရသည်။ ထိုအိမ်တွင် အသည်းအသန် (သေစေနိုင်သော) လူမမာရှိသည်။ သူစိမ်းများဝင်လျှင် လူမမာကိုပြုစားနိုင်သည်ဟု ယူဆထားကြသည်။ ထိုအိမ်သို့ မည်သူမျှ မဝင်ရဟု တားမြစ်ထားသော အဓိပ္ပါယ်ဖြစ်သည်။ တားမြစ်ချက်ကို ဖောက်ဖျက်ပြီး ဝင်ခဲ့လျှင် ဝင်လာသူက အိမ်ရှင်ကို လျော်ကြေးပေးရသည်။ 
ကယားလူမျိုးစုသည် လူတစ်ဦးတစ်ယောက် သေဆုံးလျှင် အင်္ကျီအဝတ်အစား အသစ်ချုပ်၍ (တစ်ခါမှ မဝတ်ဖူးသေး သော အဝတ်အစားရှိလျှင်တော့ ထပ်ချုပ်ရန်မလို) လည်းကောင်း၊ စောင်အသစ်ကိုလည်းကောင်း၊ သေသူ၏ တစ်ဦးတည်းပိုင် ပစ္စည်းမှန်သမျှကိုလည်းကောင်း သင်္ဂြိုဟ်ရာတွင် ထည့်ပေးကြရသည်။ နောက်ဘဝတွင် သစ်သစ်လွင်လွင် အဝတ်အစားနှင့် အသုံးအဆောင်ပစ္စည်းများ ရှာစရာမလိုဘဲ အဆင်သင့်အသုံးပြုနိုင်ရန်အတွက် ထည့်ပေးသည်ဟု ပြောကြသည်။ 
	ကျေးရွာအတော်များများကတော့ စပါး၊ လူး၊ ပြောင်းဖူး၊ ပြောင်း၊ ဖရုံ၊ သခွား၊ ငရုတ်သာ စိုက်ကြသည်။ အချို့ကျေးရွာများ တွင်တော့ မြေပဲပါစိုက်ကြသည်ကို တွေ့ရသည်။ မြေပဲစိုက်ပျိုးနေသည့် ယာခင်းအနီးသို့ ရောက်ရှိလာသူတစ်ဦးဦးမှဖြစ်စေ၊ လမ်းမှ လှမ်းအော်၍ နှုတ်ဆက်စကားပြောသူဖြစ်စေ မြေပဲစိုက်နေသူသည် မည်သို့မျှစကားပြန်မပြောပေ။ အကြောင်းမှာ မြေပဲစိုက်နေစဉ် စကားပြန်ပြောမိလျှင် မြေပဲထွက်နှုန်းနည်းသည်ဟု ယူဆထားကြ၍ဖြစ်သည်။ မြေပဲမစိုက်သည့် နေရာများတွင်တော့ ဤအယူ အဆနှင့်တူသော အယူအဆတစ်ခုရှိပြန်သည်။  သားကောင်ပစ်ရန်သွားသူများသည် အိမ်ကထွက်ကတည်းက မည်သူ့ကိုမှ စကား မပြောတော့ပေ။ ပြောမိပါက သားကောင်ပျောက်ကွယ်ခြင်း (လုံးဝမတွေ့ခြင်း) တွေ့၍ပစ်လျှင်သော်မှ မထိခြင်း၊ ရန်မှုတတ်သည့် သားကောင် (ကျား၊ ဝက်ဝံ) နှင့်တွေ့ရပြီး လုံးထွေးသတ်ပုတ်ရတတ်ခြင်း (အသက်ကိုရန်ရှာခြင်း) ဖြစ်တတ်သည်ဟု ယူဆထား ကြသည်။ 
	ကယားလူမျိုးတို့သည် အိမ်တစ်အိမ်မှ လူတစ်ဦးတစ်ယောက် တောထဲသို့ ဝါးခုတ်နေစဉ် ထိုအိမ်အတွင်းသို့ မည်သူမျှ မဝင်ရ။ လက်ရှိနေထိုင်သူသာဝင်ခွင့်ရသည်။ လက်ရှိအတူနေထိုင်သူမဟုတ်ပါက မိဘ၊ ညီအစ်ကို မောင်နှမအရင်းအချာပင် မဝင် ရပေ။ အပြင်လူသည် သိသိကြီးနဲ့ဝင်သည်ဖြစ်စေ၊ မသိ၍ဝင်သည်ဖြစ်စေ ဝါးသွားခုတ်သူ ထိခိုက်ရှနာဖြစ်တတ်၍ဟု ဆိုတတ် သည်။ ထိခိုက်ရှနာမဖြစ်သည့်တိုင်အောင် စိတ်ချောက်ချားဖွယ် မြင်ကွင်းများ တွေ့နိုင်သည်။ 
 ကျားကို
လက်ရုံးရည်ယှဉ်ပြိုင်
အနိုင်သတ်နိုင်သူဆိုပါက
ဘုရင်တမျှ
ကိုးကွယ်ကြသည်။ 
နှစ်စဉ်နှစ်တိုင်း
အိမ်တိုင်းမှ
စပါးလှူရပါသည်။ 
ပျက်ကွက်၍မရပါ။
	စိုက်ပျိုးထားသော စပါးခင်း၊ ယာခင်းများအတွင်း ဝက် ဝင်ရောက်ဖျက်ဆီးခဲ့လျှင် အခင်းပိုင်ရှင်မှ သေနတ်(တူမီး) ဖြင့် ဖြစ်စေ၊ တုတ်ဖြင့်ဖြစ်စေ၊ ဓားဖြင့်ဖြစ်စေ၊ အခြားသေစေနိုင်လောက်သော အရာတစ်ခုခု ဖြင့်ဖြစ်စေ ပစ်ခတ်၍ အခင်းအတွင်း သေဆုံးလျှင် ဝက်ပိုင်ရှင်သည် တစ်ဝက်သာပြန်ရသည်။ ပစ်ခတ်သူက တစ်ဝက်ရရှိသည်။ ကျွဲ၊ နွားဖြစ်လျှင်မှု ပစ်ခတ်သူက တစ်ပေါင်ရသည်။ ပိုင်ရှင်က ကျန်အစိတ်အပိုင်းများသာရသည်။ အခင်း၏ အပြင်ရောက်မှသေလျှင်တော့ ပစ်ခတ်သူက ဘာမှ မရပေ။ အခင်းအပြင်ရောက်မှ သေလျှင်တော့ အခင်းအတွင်း ပျက်စီးမှုရှိ/မရှိ သက်ဆိုင်သူများက စစ်ဆေးခွင့်ရှိသည်။ မဟုတ်ဘဲ လီဆယ်ပြောဆိုမှုမျိုးတော့ တစ်ခါတစ်ရံပင် မကြားဖူးပေ။ 
	တစ်ခါကတော့ မင်္ဂလာဆောင်ဖိတ်ကြား၍ သွားဖြစ်သည်။ မင်္ဂလာဆောင်အပြင်အဆင်မျိုး မတွေ့ရပေ။ ဝိုင်းဖွဲ့ စားသောက်နေကြသည်ကိုသာ တွေ့ရသည်။ သတို့သမီး သတို့သားဟူ၍ တန်းကနဲ မသိနိုင်။ သူလိုကိုယ်လို ဝတ်စားထား ကြသည်။ သတို့သား ဘယ်မှာလဲမေးကြည့်တော့ ထမင်းဝိုင်းတွင် ထိုင်စားနေသည့်ထဲမှ လူငယ်တစ်ယောက်ညွှန်ပြသည်။ ဆက်လက်ပြီး သတို့သမီးမေးတော့ လက်ညှိုးညွှန်ရာ ကြည်လိုက်ပြန်တော့ သားသည်မိခင်ဖြစ်သည်။ ကလေးကိုနို့တိုက်နေသည် ကို တွေ့ရသည်။ ကလေးအမေကို ယူထားတာလားမေးတော့ ခေါင်းခါပြသည်။ အဲ့ဒါ သူတို့နှစ်ယောက်ရဲ့ကလေးဘဲဟု ဖြေသည်။ ခေါင်းရှုပ်သွားနိုင်သည်။ ခေါင်းမရှုပ်စေရန်ရှင်းပြပါအံ့။
	ကယားတိုင်းရင်းသားတို့သည် မင်္ဂလာအကြွေးဆောင်၍ ရသည်။ တစ်နည်းဆိုရသော် နှစ်ဖက်မိဘများကလည်း သဘောတူ၊ တစ်ဦးနှင့်တစ်ဦးကလည်း ချစ်ခင်စုံမက်ဆိုလျှင်ဖြင့် မင်္ဂလာမဆောင်ရသေးဘဲ ပေါင်းသင်းနေထိုင်၍ရပြီဖြစ်သည်။ သို့သော် ငွေကြေးပြည့်စုံသည့်အခါ မင်္ဂလာပြန်ဆောင်ရသည်။ တင်နေသည့်အကြွေးကို ပြန်လည်ပေးဆပ်ရသည့် သဘော ဖြစ်သည်။ ထိုမင်္ဂလာအကြွေးကို ပြန်မဆပ်ဘဲနေ၍ ရ/မရ မေးစမ်းကြည့်ရာ ထိုဇနီးမောင်နှံသည် သားသမီးမရလျှင်တော့ နေ၍ ရသည်။ တစ်ဦးဦး အသက်သေ (ကွယ်လွန်) သွားလျှင်လည်း နေ၍ရသည်။ သူတို့မှ ပေါက်ဖွားလာသော သားသမီးတစ်ဦးဦး မင်္ဂလာဆောင်ဖို့ရှိလာလျှင်တော့ မဖြစ်မနေဆပ်ရသည်။  ထိုအကြွေးမဆပ်ပါက အဆိုပါသားသမီးတို့ မင်္ဂလာဆောင်ခွင့်မရပေ။ အကြွေးရော လက်ငင်းပါမရရှိပေ။ 
	ကယားပြည်နယ်တွင် မီးလောင်သည့်ကိစ္စ ကြားရခဲလှပေသည်။ မတော်တဆများ မီးလောင်မှုဖြစ်ပွားခဲ့လျှင် မီးလောင်ခံ ရသည့် မိသားစုများကို မည်သည့်အိမ်ကမှ လက်မခံပေ။ အစိုးရစာသင်ကျောင်း၊ ဘုန်းတော်ကြီးကျောင်း၊ အခြားဘာသာရေး အဆောက်အဦး၊ ဆေးပေးခန်းများတွင်လည်း လက်ခံတည်းခိုခွင့်မပြုရပါ။ နီးရာသစ်ပင်ကြီးကြီးတစ်ခုအောက်တွင်သာ နေ,နေ ရသည်။ အိမ်အသစ် ပြန်လည်တည်ဆောက်လုပ်ရန် အသင့်ရှိသော သစ်၊ ဝါး၊ သက်ငယ်များပေးတတ်ကြသည်။ အဆင်သင့် မရှိပါက ဝိုင်းဝန်းခုတ်လှဲပေးကြသည်။ သက်ငယ်ဝိုင်းခုတ်ပေးကြသည်။ 
	လူသေ၍ သင်္ဂြိုဟ်ရန် မြေကျင်းတူးသည့်အခါ ရွာထဲရှိ လူပျိုများထဲမှ အကြီးဆုံးက မြေကျင်းတူးရာတွင် ခေါင်းဆောင် ဖြစ်သည်။ အိမ်ထောင်သည် ယောက်ျားများတူးခွင့်မရှိပါ။ လူပျိုကြီးဆိုလျှင် သူတူးရသည့် မသာကျင်းက ရေတွက်နိုင်မည်မဟုတ်။ ဤအယူအဆသည် ကယားတစ်ပြည်နယ်လုံး ဟုတ်ချင်မှဟုတ်ပေလိမ့်မည်။ အစုလိုက်သောကျေးရွာများ၏ အယူအဆလည်း ဖြစ်နိုင်ပါသည်။ 
ကျားကို လက်ရုံးရည်ယုဉ်ပြိုင်အနိုင်သတ်နိုင်သူဆိုပါက ဘုရင်တမျှ ကိုးကွယ်ကြသည်။ နှစ်စဉ်နှစ်တိုင်း အိမ်တိုင်းမှ စပါးပေးလှူရပါသည်။ ပျက်ကွက်၍မရပါ။ သူ၏လိုအပ်ချက်ဟူသမျှကို တစ်ရွာလုံးက ဝိုင်းဝန်းလုပ်ဆောင်ပေးရပြန်သည်။ သားကောင်ပစ်၍ ရသမျှအသည်းကို သူ့အားပေးပို့ရသည်။ ကျားနိုင်သူမရှိသည့် ရွာမှာဆိုလျှင်တော့ ပစ်သူမုဆိုးကသာ အသည်းစားခွင့်ရှိသည်။ 
	အထက်ပါအယူအဆများသည် စာရေးသူနေထိုင်ခဲ့သည့် (၅) နှစ်အတွင်း သိခဲ့သမျှများသာဖြစ်သည်။ မတူကွဲပြားသည့် အယူအဆများစွာ ရှိပါသေးသည်။ ကယားလူမျိုးအကြောင်း၊ ပြည်နယ်အကြောင်း ပြည့်ပြည့်စုံစုံ ရေးသားထားသော စာအုပ်များကို ရှာဖွေဖတ်ရှုဖို့ ညွှန်းပါရစေ။
	အယူအဆမဟုတ်သည့် အခြားသောအကြောင်းအရာများကို ထပ်စောင်း၍ တင်ပြပါရစေ။ စပါးအရောင်းအဝယ်၊ အချေး အငှားလုပ်သည့်အခါ ပြည်၊ စိတ်၊ ခွဲ၊ တင်း၊ အိတ်တို့ဖြင့် သတ်မှတ်ရေတွက်ခြင်း မရှိပါ။ “ပုံး” ဖြင့်သာ သတ်မှတ်သည်။ လေးထောင့် သံပုံး (ဆယ်ပြည်ဝင်) ဖြင် ချိန်တွယ်သတ်မှတ်ကြသည်။
	ဝက်အရောင်းအဝယ်ပြုလုပ်သည့်အခါ အခြားသောလူမျိုးများ၌ ခန်းမှန်းချိန်‌ ပိဿာချိန် (နှစ်ဆယ်၊ သုံးဆယ်) ထွက်နိုင် သည်မျိုးဖြင့် ကာလပေါက်ဈေးနှင့် ချင့်ချိန်၍ ဈေးစကားပြောကြသည်။ သူတို့ကတော့ ခန့်မှန်းစရာစလို။ အတိမကျတွက် ပြီးဖြစ်သည်။ ပိဿာဖြင့် တွက်သည်တော့မဟုတ်။ တစ်ဆုပ်၊ နှစ်ဆုပ် စသည်ဖြင့်ဖြစ်သည်။ တိုင်းပုံ တိုင်းနည်း အတိအကျတော့ မသိရှိခဲ့ပေ။ 
	မြေအချဉ်ကို စားကြသည်။ ကျမ်းမာရေးကောင်းသည်။ သွက်လက်သည်ဟု ပြောကြသည်။ နေရာတိုင်း၌တော့ မြေအချဉ်ရသည်မဟုတ်။ မြေအချဉ်ရှိသည့်နေရာသို့ သွားရောက်တူးဖော် သယ်ယူကြရသည်။ အချို့ဆိုလျှင် ညအိပ်ညဉ့်နေ နေပြီး တူးယူကြသည်။ 
	ဝက်သား၊ အမဲသား၊ ကျွဲသားများကိုလည်း အစိတ်သား၊ ငါးဆယ်သားဟူ၍ မရောင်းပေ။ အတွဲလိုက်သာရောင်းသည်။ တစ်ပိဿာဟုဆိုသည်။ ခန့်မှန်းခြေဖြင့် ခုတ်ထားခြင်းဖြစ်သည်။ အချို့အတွဲက ကျော်၍ အချို့က အနည်းငယ်လျော့နိုင်သည်။ တစ်တွဲလုံးမဝယ်နိုင်၊ မဝယ်လိုလျှင် ဝယ်သူစု၍ (နှစ်ဦး၊ သုံးဦး) ဝယ်ယူကြရသည်။ ရောင်းသူကတော့ ခွဲစိတ်မရောင်းပေ။ 
ထီလာကျော်
